Шурабаш төп гомум белем мәктәбе

Тема: М.Юнысның “Шәмдәлләрдә генә утлар яна” әсәрендә катлаулы кушма җөмләләр. 8 класс

                                                          Үткәрде: татар теле һәм                                                                                                                             әдәбияты   укытучысы Гәрәева Рания    Мөхәрләм кызы.
2015 нче ел

Тема: М.Юнысның “Шәмдәлләрдә генә утлар яна” әсәрендә катлаулы кушма җөмләләр.(слайд 1)
Максат. 1. Катлаулы кушма җөмләләрнең үзенчәлекләрен билгеләү һәм әсәрнең эчтәлеген ачу.
               
2. Уку, сөйләү, уйлау күнекмәләре булдыру, иҗади эшләргә өйрәтү.

                   3. Әдипнең әсәрләренә һәм тормыш юлына нигезләнеп, туган якны сагыну, туган җиргә, табигатькә мәхәббәт хисләре тәрбияләү.

Җиһазлау. М. Юныска багышланган презентация, язучы портреты, китаплар күргәзмәсе, сүзлек.

                                                                   Дәрес планы

I. Башлам.

1. Исәнләшү. 

2. Укучыларны барлау.

II. Актуальләштерү.

1. “Гөлҗамал” җырын тыңлау.

2. Сагыну, моңлану турында әңгәмә.

III. Уку мәсьәләсен кую һәм чишү.

1. Миргазиян Юныс
· язучы
· публицист
· сынчы

· диңгезче.

IV. Ныгыту.

”Шәмдәлләрдә генә утлар яна” повестен анализлау.
V. Йомгаклау.

                                     1.М. Юнысның башка язучылардан аермалы                          тематикасы.

2. Әсәренең нинди әһәмияте бар?

VI. Өй эше. Сәйрин образына тулы  характеристика язарга.

                                                          Дәрес барышы

(“Гөлҗамал” җырын тыңлау)

Укытучы. Исәнмесез, укучылар! Әдәбият дәресен башлап җибәрәбез. Без әле генә сезнең белән татар халкының моңлы борынгы көе “Гөлҗамал” җырын тыңладык. Укучылар, бу җырны тыңлагач, сезнең күңелләрдә нинди хисләр туды?

 (моңлану, сагыну, сагыш хисе: әби-бабайларны сагыну, яраткан кешеңне сагыну, Туган якны сагыну)

        Әйе, укучылар! Туган як... Туган җир... Туган нигез... Әле без туган ягыбызда яшәгәндә алтынсу, мул уңышлы шул ук вакытта пычрак көзнең дә, салкын буранлы кышның да, ямьле җылы яз, җәй айларының да кадерен белмибез. Әгәр дә читкә, еракка китсәк, безнең үз өебезгә, нигезебезгә кайтасы килә. Чит илләрдә яшәүче милләттәшләребез туган якны күрү теләге белән яналар. 
Сагынганда, борчылганда без моңга тартылабыз, ә инде шушы татар моңын диңгезләргә, океаннарга таратучы, үз милләте белән горурланучы, сәяхәтче, сынчы, диңгез төпләренә төшеп энҗе эзләүче язучыбыз Миргазиян Юнысның тормыш юлына һәм иҗатына тукталырбыз.

      
Әйе, укучылар, һәркемгә дә сагыну, туган якны сагыну хисе таныштыр ул, мөгаен. Озак вакытка туган якларыннан читкә китүчеләргә бигрәк тә якын бу хис. Алардагы сагыну хисенең зурлыгын сүзләр белән генә дә әйтеп бетереп булмый торгандыр. Сагыну хисен татарның күренекле язучысы Миргазиян Юнысов та бик ачы татый. Сагыну хисен үзе кичермәсә, әдип тудырган образларда ул шул дәрәҗәдә көчле булыр идеме икән?  (слайд  2)
         
 Миргазиян Юныс

· Язучы;
· Публицист;
· сынчы
· диңгезче.
Укучы. Миргазиян Юныс – күпкырлы шәхес. Аның турында күренекле язучы, публицист, алтын куллы сынчы, кыю диңгезче дип әйтеп була. Ул гомеренең соңгы көннәренә кадәр Мәскәү шәһәрендә яши.2014 нче елның  2 нче июнендә вафат була.
  
  Укытучы. Үзенең әсәрләре белән язучы әдәбият офыкларын киңәйтте, моңарчы әдәбиятта булмаган геройлар, сюжетлар, темалар алып килде. 
      Әйе, укучылар. М.Юныс чит илдә йөргәндә чынлап та бер олы яшьтәге апаны очрата. Апаның туган туфрак дип өзгәләнүе, сагынуы аның күңелен кузгата. Диңгездә йөзеп, чит илләрдә йөргән, биш-алты телдә сөйләшкән-аңлаган, рус телендә хикәяләр язган М.Юныс үзенең татар булуын, туган ягын искә төшерә һәм шушы очрашу нәтиҗәсендә әсәрләрен яза башлый.
    
Укучылар, хәзер без “Шәмдәлләрдә генә утлар яна “ повестен   анализлыйбыз.(слайд 3 )
Хикәядә бер төп сюжет сызыгы, бер төп герой. Повестьта бер төп сюжет сызыгы , берничә ярдәмче сюжет сызыгы. Һәр ярдәмче сюжет сызыгы- хикәя һәм мөстәкыйль. Повесть – хикәя эчендәге хикәя.
Әсәрнең көчле позициясен билгелибез.(көчле позиция әсәрдәге идеяне бер урынга туплаган урыны- исеме ,эпиграф, кереш сүз, әсәрнең язылган елы -1979 ел) (слайд 4)
Әсәрнең төп проблемасын әйтегез?

 Әсәрнең төп проблемасы – яшәү мәгънәсе. Бу мәсьәлә татар халкы язмышы кебек төгәлләшеп, повестьның үзәк сюжет сызыгында катнашкан геройлар- татар егете Сәйрин Сәләхов, якут  Максим Майнагашев, кырым татары Марсель Ялчинский образлары аша күрсәтелә

Әсәрнең сюжет сызыгы.  Орел-Курс юнәлешендәге һөҗүмнең башланган чагында,  икенче эскадрилья берьюлы дүрт экипажын югалтып кайткач, шунда күчерелгән лейтенант Сәләховның фронтны өзергә килүче немец танкларын бомбага тотучы операциясендә парашют белән сикереп качуы , сазлыкка кереп , тал тамырына ябышып исән калуы белән башлана. Яшәү теләге,яшьләргә хас булганча , үлем турында уйлаганда куркып калу башламда ук әйтелә, егетләр теле белән еш  кабатлана. Сәйриннең тал  тамырына эндәшүендә сугышның тулы бер буын  язмышында котылгысыз фаҗига булып торуы укыла. ( өзек уку 11 нче бит)
Төенләнеш. Өч татар егетен яңа заданиегә җибәрү.

Вакыйгалар үстерелеше. Һәр батырның үз хатирәләре аша үткән гомер юлларын кузаллауы . Сагыну.(каклаган каз вакыйгасы)14 бит.
Иң югары ноктасы: 20 яшьләре дә тулмаган егетләрнең һәлак булуы.

Чишелеш: Гомерләре белән кешелеккә яшәү бүләк иткән батырлар.
Авторның идеалы : әхлак һәм табигать белән гармониядә яшәүче кеше. Повестьта  әхлак мәсьәләсен төп критирий итеп кую, табигатькә соклану,фаҗига якынлашканда , аңа сыену турындагы фикерләре әледән -әле кабатлана. (әсәрдән өзек.11 нче бит)
“Без туганнан бирле шушы җиргә басып йөрибез. Җир карынына кереп тынычланганчы хәрәкәтләнәбез. Җир-ана карамагында үтә безнең гомеребез. Бер караганда, гап-гади җир, бары туфрак кына. Очарга җыена башлагач, ул кинәт шундый газиз , шундый кадерле була башлый. Җиргә моңа кадәр тиешле ихтирам күрсәтә алмавыңа сабыйларча үкенеп азапланасың”.

Әсәрдә йола-гадәтләргә дә басым ясала. Татар гаиләсендә борынгыдан килгән гадәтләрнең саклануын  язучы тыныч яшәүнең шарты кебек раслый.: “ Әтисенең гаилә белән идарә итүе өстенлеккә көйләнмәгән иде. Аның һәр сүзенә ,кылган эш- гамәленә , Аллага ышанган шикелле , ихлас күнелдән ышаналар иде. “Әтиегез болай эшләгәнне ярата ...”  . “ Әтиегез ...”  - иң катлаулы мәсьәләне  әнә шул сүз хәл итә иде.  Каян килә икән шул ышану тылсымы   “ әтиегез “ дигән сүздә? Әнисенең төп бурычы  гаилә эчендәге дустанә мөнәсәбәтләрне,  туганлык , татулык  хисен саклау иде . Бу вазифаны  Сәйриннең әнисе сокланырлык итеп үтәп килде. Шунлыктанмы, Сәләховлар гаиләсендә яшәү тыныч  һәм рәхәт иде. Шундый уңайлы иде гаилә куенында 
көн күрү . Барлык илләрнең җитәкчеләрен бергә җыеп , безнең баскыч янындагы тирәк төбенә утыртасы  һәм әни ясаган чәйне эчертеп карыйсы иде, дип,  Сәйрин юләрләрчә хыялланып куйды. Шуннан  соң да җир йөзендә гаугалар калыр идеме икән?” 
Разия образы.  Ул да гаиләдәге иминлек, татулык , тынычлык өчен җавап бирергә әзер, намуслы булуның үзең өчен генә түгел, ирең , балаларың өчен дә кирәклегенә инанган кыз. Автор бик үзенчәлеклә борылыш ясый  : 
“ Җәмгыять өчен дә кирәк бу сыйфат. Разия соңгы  сулышына кадәр Сәйриннең исеменә тап төшермәскә тырышачак”. Димәк, халык язмышы  яшь кызлар  тәкъдире аша үтә, дип , язучы әлеге фәлсәфи проблеманы яңа бер яссылыкта бирә. Әсәрдә ир-атның җан тынычлыгын тәэмин итүче хатын-кызның рухи камиллеге гаилә бөтенлегенең  дә  нигезе итеп билгеләнә.  
 “ Оясында ни күрсә, очканда шул була” татар халык мәкале. (слайд 5)
Әсәрнең исеменә игътибар итик әле. Әсәрнең буеннан - буена безне “Шәмдәлләрдә генә утлар яна “  ягъни “Гөлҗамал”  татар халык җыры озата бара. Татар кешесенең күңел түрендәге яшерен тойгыларны уята алырлык сихри көчкә ия  “Гөлҗамал” җырының тезмәсе повестьның бер исеме буларак тәкъдим  ителү дә очраклы түгел. ”Шәмдәлләрдә генә утлар яна”... эчтәлектә кабатланып, ачкыч – гыйбарә мәгънәсендә килә.

 “Шәмдәлләрдә генә утлар яна...”- татар халкының фаҗигале язмышы символы: “ Авыр гасырлар аша , гасырларга сузылган Рәсәй золымы аша үтеп безнең чорга килеп җитә алган чын милли көй халык зарын, аның сугыш-ызгыштан туеп тынычлыкка омтылуын безгә сөйли. Җырлый – җырлый , елый-елый җеп эрләүче җиткән кызлар. 
Әсәр басылып чыкканнан соң , күренекле тәнкыйтьче Фәрваз Миңнуллин бу повестьны “Ә. Еники  стилендәрәк язылган фәлсәфи повесть булуы белән кызыклы “- дип язган иде. Тәнкыйтьченең фикерен куәтләп М.Мәһдиев болай диде: “Минем соңгы егерме биш ел эчендә бер генә татар язучысының да әсәреннән болай тәэсирләнгәнем һәм  эчтән елаганым юк иде. Бу әсәр -Ә.Еникинең “Әйтелмәгән васыять” әсәреннән соң психологик прозаның яңа баскычы., күтәрелеше”.
Әсәрнең әһәмияте.
Җиңүнең 70 еллыгы.
Физкультминутка-уен. Карточкалар сайлап алып, рольләр бүлешү: песи баласы, кояш, баскыч, койма, ике саескан, җил,кәгазь, әтәч, тавыклар, эт баласы.Текст уку барышында һәркем үз роленә кереп хәрәкәт итә башлый.

Бүген песи баласы беренче тапкыр өйдән чыкты. Җылы җәйге иртә иде, кояш үзенең нурларын бөтен тирә-юньгә тарата. Песи баласы баскыч төбенә утырды да, кояшка карап күзләрен кыскалый башлады. Кинәт аның игътибары койма башында утырган ике саесканга төште. Песи баласы акрын гына баскыч төбеннән шуып төште дә, качып- посып кына кошларга таба юнәлде . Кошлар канатларын чистартып утыралар иде. Песи баласы биеккә сикерде, ләкин  саесканнар очып киттеләр. Бернәрсә дә барып чыкмады. Песи баласы, яңа маҗаралар эзләп, як-якка карана башлады. Җиңелчә генә җил исеп куйды. Ул җир буйлап кәгазь очырта иде. Кәгазь бик каты кыштырдый иде. Песи баласы аны тотып алды, бераз тырнады, тешләп карады һәм кәгазьдә бернинди кызык тапмагач аны җибәрде. Кәгазь янә җил  белән куылып очып китте.Шунда песи баласы әтәчне күреп алды. Әтәч аякларын югары күтәреп, күкрәген горур киереп ишегалды буйлап бара иде. Туктап, канатларын кагып алды һәм аһәңле итеп кычкырып  җибәрде. Төрле яктан әтәчкә тавыклар ябырылды. Песи баласы, озак уйлап тормыйча, шул өемгә йөгерде һәм бер тавыкның  койрыгыннан тотып алды. Әмма тавык песи баласын шундый каты итеп чукыды, тегесе авыртудан кычкырып , кире баскыч төбенә йөгерде. Монда аны яңа бәхетсезлек көтеп тора иде. Күршеләрнең эт баласы , алгы тәпиләренә ятып , каты итеп өрергә тотынды һәм песи баласын тешләргә маташты. Песи  баласы шулай ук усал итеп мияуларга кереште, тырнакларын чыгарды һәм этнең борынына сукты. Эт баласы койрыгын кысып куркып йөгереп китте. Песи баласы үзен җиңүче итеп хис итте.Ул тавык чукыган җирне ялый башлады. Аннан соң арткы тәпие белән колак артын кашып алды һәм сузылып баскыч төбендә йокыга талды. Төшендә нәрсә күргәндер,  без белмибез, әмма ул нәрсәгәдер бик еш тәпиләрен тарткалады һәм мыекларын селкеткәләде. Шулай итеп песи баласының урам белән беренче танышуы төгәлләнде.
Рәхмәт барыгызга да.


Укучылар, без дәресебезне татар теле  буенча дәвам итәрбез. Сез өйдә “Шәмдәлләрдә генә утлар яна “әсәреннән катлаулы кушма җөмләләргә мисаллар табып язып килергә тиеш идегез. Әйдәгез, өй эшегезне тикшереп алыйк.
Йомгаклау.
1.Нәтиҗә ясау.

2.Нәрсә турында сөйләшкәнне ,ниләр эшләгәнне искәртеп чыгу.

Өй эше бирү, белемнәрне бәяләү.

1. Билге кую.

2. Өй эшен аңлату.

Кушма җөмләләр кертеп, Сәйрин образына тулы характеристика язарга.

Шуның белән бүгенге дәресебез тәмам. Чыгарга мөмкин.
